
MOLIYAVIY HISOBOTLARNING QAROR QABUL 
QILISH JARAYONIDAGI IQTISODIY ROLI

Xolmirzayev Ulug‘bek Abdulazizovich
Namangan davlat texnika universiteti dotsenti,
iqtisodiyot fanlari doktori (DSc)
xulugbek1984@gmail.com
ORCID: 0000-0002-3589-373X

Annotatsiya. Ushbu maqolada moliyaviy hisobotlarning qaror qabul qilish jarayonidagi iqtisodiy roli nazariy jihatdan 
tadqiq etilgan. Tadqiqot doirasida moliyaviy hisobotlarning axborot manbai sifatidagi ahamiyati, turli toifadagi qaror qabul 
qiluvchilar faoliyatida tutgan o‘rni hamda strategik, taktik va operativ qarorlar qabul qilishdagi ta’siri tahlil qilingan. Moliyaviy 
hisobot axborotining sifat ko‘rsatkichlari qaror qabul qilish samaradorligiga qanday ta’sir etishi ilmiy asosda yoritilgan. 
Shuningdek, moliyaviy hisobotlar orqali axborot asimmetriyasini kamaytirish va iqtisodiy risklarni baholash imkoniyatlari 
ko‘rsatib berilgan. Maqolada moliyaviy hisobotlarning qaror qabul qilish jarayonida universal va tizimli axborot vositasi 
ekanligi asoslab berilgan. Tadqiqot natijalari buxgalteriya hisobi va moliyaviy hisobot nazariyasini rivojlantirish hamda 
amaliy qarorlar qabul qilish jarayonini takomillashtirishda ahamiyatli hisoblanadi.

Kalit soʻzlar: moliyaviy hisobot, qaror qabul qilish, iqtisodiy axborot, axborot manbai, hisobot foydalanuvchilari, strategik 
qarorlar, moliyaviy tahlil, axborot asimmetriyasi, buxgalteriya hisobi.

Abstract. This article theoretically examines the economic role of financial reporting in the decision-making process. 
The study analyzes the importance of financial reporting as a source of information, its role in the activities of different 
categories of decision-makers, and its impact on strategic, tactical, and operational decision-making. The influence of 
qualitative characteristics of financial information on decision-making effectiveness is scientifically substantiated. In 
addition, the paper highlights the role of financial reporting in reducing information asymmetry and assessing economic 
risks. It is argued that financial reporting serves as a universal and systematic information tool in the decision-making 
process. The findings contribute to the development of accounting and financial reporting theory and to the improvement 
of practical decision-making processes.

Key words: financial reporting, decision-making, economic information, information source, users of financial statements, 
strategic decisions, financial analysis, information asymmetry, accounting.

Yahyayeva Ra’no Raximovna
Namangan davlat texnika universiteti,

Buxgalteriya hisobi kafedrasi magistranti

Аннотация. В данной статье теоретически исследуется экономическая роль финансовой отчетности в процессе 
принятия решений. В рамках исследования проанализирована значимость финансовой отчетности как источника 
информации, ее роль в деятельности различных категорий пользователей, а также влияние на принятие 
стратегических, тактических и оперативных решений. Научно обосновано влияние качественных характеристик 
финансовой информации на эффективность управленческих решений. Кроме того, раскрыты возможности 
снижения информационной асимметрии и оценки экономических рисков посредством финансовой отчетности. 
В статье доказано, что финансовая отчетность выступает универсальным и системным информационным 
инструментом в процессе принятия решений. Результаты исследования имеют значение для развития теории 
бухгалтерского учета и финансовой отчетности, а также для совершенствования практики принятия управленческих 
решений.

Ключевые слова: финансовая отчетность, принятие решений, экономическая информация, источник информации, 
пользователи отчетности, стратегические решения, финансовый анализ, информационная асимметрия, 
бухгалтерский учет.

K I R I S H
Bozor iqtisodiyoti sharoitida iqtisodiy subyektlar faoliyatining samaradorligi qabul qilinayotgan qarorlarning 

asoslanganlik darajasiga bevosita bog‘liqdir. Qaror qabul qilish jarayoni tasodifiy emas, balki aniq, tizimli va 
ishonchli axborotga tayangan holda amalga oshiriladi. Mazkur axborot tizimida moliyaviy hisobotlar alohida o‘rin 
tutadi, chunki ular korxonaning moliyaviy holati, moliyaviy natijalari hamda pul mablag‘lari harakati to‘g‘risida 
umumlashtirilgan va tizimlashtirilgan ma’lumotlarni taqdim etadi [1].

Iqtisodiy munosabatlar tobora murakkablashib borayotgan hozirgi sharoitda qaror qabul qiluvchilar — 
investorlar, kreditorlar, menejerlar va davlat organlari uchun moliyaviy hisobot axborotining ahamiyati yanada 
ortib bormoqda. Moliyaviy hisobotlar nafaqat joriy holatni aks ettiradi, balki kelgusidagi iqtisodiy qarorlarni 
shakllantirishda ham muhim axborot manbai sifatida xizmat qiladi. Shu bois moliyaviy hisobotlarning qaror qabul 
qilish jarayonidagi o‘rnini nazariy jihatdan chuqur tahlil qilish va ularning iqtisodiy ahamiyatini aniqlashtirish ilmiy 
jihatdan dolzarb masala hisoblanadi.

Mazkur tadqiqot moliyaviy hisobotlarning qaror qabul qilish jarayonidagi iqtisodiy roli hamda funksional 
ahamiyatini kompleks tarzda ochib berishga qaratilgan.

M A V Z U G A  O I D  A D A B I Y O T L A R  T A H L I L I
Moliyaviy hisobotlarning qaror qabul qilish jarayonidagi o‘rni va iqtisodiy ahamiyati buxgalteriya hisobi 

hamda moliyaviy tahlil nazariyasining muhim ilmiy yo‘nalishlaridan biri hisoblanadi. Mazkur masala bo‘yicha 
olib borilgan tadqiqotlar moliyaviy hisobotlarni nafaqat xo‘jalik faoliyati natijalarini aks ettiruvchi hujjat, balki 
iqtisodiy qarorlarni asoslashga xizmat qiluvchi strategik axborot manbai sifatida talqin etadi.

Moliyaviy hisobotlarning qaror qabul qilishdagi ahamiyatiga oid nazariy yondashuvlarning shakllanishi 
klassik buxgalteriya nazariyasi bilan bog‘liq bo‘lib, unda hisobotlar investorlar va kreditorlar ehtiyojlarini 
qondirishga yo‘naltirilgan axborot tizimi sifatida qaraladi. Ushbu yondashuvga ko‘ra, moliyaviy hisobotlarning 
asosiy vazifasi xo‘jalik yurituvchi subyektning moliyaviy holati va faoliyat natijalari to‘g‘risida ishonchli hamda 
taqqoslanadigan axborotni taqdim etishdan iboratdir [1]. Keyinchalik ushbu qarashlar moliyaviy hisobotlarning 
iqtisodiy qarorlar qabul qilishdagi funksional rolini yanada chuqurroq ochib beruvchi nazariyalar bilan boyitildi.

Zamonaviy ilmiy adabiyotlarda moliyaviy hisobotlar qaror qabul qilish jarayonining axborot infratuzilmasi 
sifatida talqin qilinadi. Xususan, moliyaviy hisobotlar axborot asimmetriyasini kamaytirish, bozor ishtirokchilari 
o‘rtasida ishonchni mustahkamlash hamda resurslarni samarali taqsimlashga xizmat qiluvchi institutsional 
mexanizm ekanligi ta’kidlanadi [2]. Ushbu yondashuv moliyaviy hisobotlarning nafaqat o‘tmish natijalarini aks 
ettiruvchi hujjat, balki kelgusidagi iqtisodiy qarorlar uchun mustahkam asos bo‘luvchi axborot manbai ekanligini 
ilmiy jihatdan asoslaydi.

Xalqaro tadqiqotlarda moliyaviy hisobot axborotining sifat ko‘rsatkichlari — dolzarblik, ishonchli taqdim 
etish, taqqoslanish va tushunarlilik — qaror qabul qilish samaradorligiga bevosita ta’sir ko‘rsatishi isbotlangan 
[3]. Tadqiqotchilarning fikriga ko‘ra, sifatsiz yoki to‘liq ochib berilmagan moliyaviy axborot investorlar va kreditorlar 
tomonidan risklarning noto‘g‘ri baholanishiga olib kelishi mumkin, bu esa iqtisodiy qarorlarning samaradorligiga 
salbiy ta’sir etadi.

Moliyaviy hisobotlardan foydalanadigan foydalanuvchilar guruhlari bo‘yicha olib borilgan ilmiy tadqiqotlar 
ushbu axborotning turlicha talqin qilinishini ko‘rsatadi. Investorlar moliyaviy hisobotlarni asosan rentabellik va 
kapital qiymatini baholash uchun qo‘llasa, kreditorlar likvidlik va to‘lovga qobiliyatlilik ko‘rsatkichlariga alohida 
e’tibor qaratadi. Menejment esa moliyaviy hisobotlarni strategik va taktik boshqaruv qarorlarini asoslash vositasi 

sifatida talqin qiladi [4]. Bu holat moliyaviy hisobotlarning universal axborot manbai ekanligini, biroq ularning 
amaliy qo‘llanilishi foydalanuvchilarning manfaatlari va maqsadlariga bog‘liq ekanligini ko‘rsatadi.

Mahalliy olimlar tomonidan olib borilgan tadqiqotlarda ham moliyaviy hisobotlarning qaror qabul qilish 
jarayonidagi roli keng yoritilgan. O‘zbekiston sharoitida moliyaviy hisobotlarning investitsion jozibadorlikni 
oshirish, moliyaviy intizomni mustahkamlash hamda boshqaruv qarorlarining iqtisodiy asoslanganligini 
ta’minlashdagi ahamiyati alohida ta’kidlanadi [5]. Shu bilan birga, ayrim ilmiy ishlarda hisobotlarning haddan 
tashqari soliq yo‘naltirilganligi ularning boshqaruv va investitsion qarorlar uchun axborot qiymatini cheklashi 
mumkinligi konstruktiv tarzda qayd etiladi.

Xalqaro moliyaviy hisobot standartlariga (IFRS) bag‘ishlangan tadqiqotlar esa hisobotlarni standartlashtirish 
va shaffoflikni oshirish orqali qaror qabul qilish sifatini sezilarli darajada yaxshilash mumkinligini ko‘rsatadi. Ushbu 
tadqiqotlarda xalqaro standartlar asosida tuzilgan moliyaviy hisobotlar axborot asimmetriyasini kamaytirishi va 
kapital bozorlarida ishonchni mustahkamlashi ilmiy dalillar bilan asoslab berilgan [6].

Umuman olganda, tahlil qilingan ilmiy adabiyotlar moliyaviy hisobotlarning qaror qabul qilish jarayonida 
passiv axborot manbai emas, balki iqtisodiy xatti-harakatlarga bevosita ta’sir etuvchi faol instrument ekanligini 
tasdiqlaydi. Shu bilan birga, moliyaviy hisobotlarning qaror qabul qilishdagi samaradorligi ularning sifati, 
axborotni ochib berish darajasi hamda foydalanuvchilarning tahliliy kompetensiyasiga bevosita bog‘liq ekani 
aniqlanadi [7]. Mazkur holat tadqiqot mavzusining ilmiy va amaliy dolzarbligini yanada kuchaytiradi.

T A D Q I Q O T  M E T O D O L O G I YA S I
Mazkur tadqiqotda moliyaviy hisobotlarning qaror qabul qilish jarayonidagi iqtisodiy rolini aniqlash 

maqsadida umumilmiy hamda maxsus iqtisodiy tadqiqot usullaridan kompleks tarzda foydalanildi. Tadqiqotning 
nazariy asosini buxgalteriya hisobi va moliyaviy hisobotlarga oid xorijiy va milliy ilmiy adabiyotlar tashkil etdi.

Tadqiqot jarayonida nazariy tahlil usuli orqali moliyaviy hisobotlarning axborot manbai sifatidagi ahamiyati 
chuqur o‘rganildi. Taqqoslama tahlil yordamida turli foydalanuvchilar uchun moliyaviy hisobot axborotining qaror 
qabul qilishdagi o‘rni baholandi. Shuningdek, mantiqiy tahlil, induksiya va deduksiya usullari asosida mavjud 
ilmiy qarashlar umumlashtirilib, asosli xulosalar shakllantirildi.

Tadqiqotning axborot bazasini xalqaro moliyaviy hisobot standartlari, ilmiy nashrlar, shuningdek rasmiy 
statistik va normativ-huquqiy hujjatlar tashkil etdi. Qo‘llanilgan metodologik yondashuvlar tadqiqot natijalarining 
ilmiy asoslanganligi hamda amaliy ahamiyatini ta’minlashga xizmat qildi.

T A H L I L  V A  N A T I J A L A R
Moliyaviy hisobotlarning qaror qabul qilishda axborot manbai sifatidagi ahamiyatli. Olib borilgan nazariy 

tahlillar shuni ko‘rsatadiki, moliyaviy hisobotlar qaror qabul qilish jarayonida eng muhim va tizimli axborot 
manbalaridan biri hisoblanadi. Chunki moliyaviy hisobotlar korxona faoliyatining moliyaviy natijalari, moliyaviy 
holati hamda pul oqimlari to‘g‘risidagi ma’lumotlarni umumlashtirib, qaror qabul qiluvchilarga iqtisodiy vaziyatni 
xolis va nisbatan to‘liq baholash imkonini beradi [3]. Ayniqsa, bozor iqtisodiyoti sharoitida axborot asimmetriyasi 
(korxona rahbariyati bilan tashqi foydalanuvchilar o‘rtasidagi axborot tengsizligi) mavjud bo‘lgan sharoitda 
moliyaviy hisobotlar ushbu tafovutni kamaytirishga xizmat qiluvchi muhim institutsional vosita sifatida namoyon 
bo‘ladi. Bunday holatda moliyaviy hisobotlar nafaqat hisob-kitob natijasi, balki iqtisodiy qarorlarni asoslashga 
xizmat qiladigan axborot infratuzilmasining ajralmas elementi sifatida talqin etiladi.

Moliyaviy hisobot axboroti qaror qabul qilish jarayonida quyidagi yo‘nalishlarda amaliy ahamiyat kasb etadi:
−	 investitsiya yo‘nalishlarini tanlash (korxona qiymati, foyda keltirish salohiyati, risk va rentabellikni 

baholash);
−	 kredit ajratish bo‘yicha qaror qabul qilish (likvidlik, to‘lov qobiliyati, qarz yuklamasi va pul oqimlarining 

barqarorligini tahlil qilish);
−	 korxona rivojlanish strategiyasini belgilash (daromad manbalari, xarajatlar tuzilmasi hamda kapital 

qo‘yilmalar samaradorligini baholash);
−	 moliyaviy risklarni baholash va boshqarish (foiz, valyuta, likvidlik, kredit risklari hamda moliyaviy 

barqarorlikka ta’sir etuvchi omillarni tahlil qilish).
Mazkur jihatdan moliyaviy hisobotlar qaror qabul qilish jarayonida tahliliy funksiyani ham bajaradi: hisobot 

ko‘rsatkichlari asosida moliyaviy koeffitsientlar hisoblanadi, dinamik tendensiyalar aniqlanadi va muqobil 
qarorlarning samaradorligi qiyosiy baholanadi. Shuningdek, hisobot axborotining dolzarblik va ishonchli taqdim 
etish kabi sifat ko‘rsatkichlari qarorlarning asoslanganligiga bevosita ta’sir ko‘rsatadi. Axborot o‘z vaqtida va 
to‘liq taqdim etilganda qaror qabul qilish jarayoni yanada samarali va puxta bo‘ladi [3] [1-jadval].



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 397

2026-yil, fevral. № 2-son.

1-jadval. Moliyaviy hisobotlar asosida qaror qabul qiluvchilar va ularning maqsadlari

Qaror qabul qiluvchi Qaror mazmuni Asosiy ko‘rsatkichlar

Investorlar Kapital qo‘yish Foyda, rentabellik

Kreditorlar Qarz berish Likvidlik, barqarorlik

Menejment Rivojlanish strategiyasi Daromad, xarajat

Davlat organlari Tartibga solish Soliq va moliyaviy ma’lumotlar

1-jadval moliyaviy hisobotlarning qaror qabul qilish tizimida foydalanuvchilar segmentatsiyasini hamda 
har bir segmentning axborotga nisbatan ustuvor talablarini aks ettiradi. Avvalo, investorlar moliyaviy hisobotlar 
asosida korxonaga kiritilgan kapitalning daromadlilik darajasini baholaydilar. Bunda sof foyda, aktivlar va 
kapital rentabelligi, dividend salohiyati kabi ko‘rsatkichlar muhim ahamiyat kasb etadi. Bozor munosabatlari 
sharoitida investorlarning qarorlari, asosan, hisobotda aks ettirilgan foyda va kapital to‘g‘risidagi ma’lumotlarning 
ishonchliligi hamda ochiqligi bilan belgilanadi [4].

Kreditorlar uchun moliyaviy hisobotlar, eng avvalo, qarzni qaytarish imkoniyatini baholash vositasi 
hisoblanadi. Shu bois likvidlik koeffitsientlari, qarz va kapital nisbati, pul oqimlarining barqarorligi kabi ko‘rsatkichlar 
ustuvor ahamiyatga ega. Agar hisobotlarda majburiyatlar real iqtisodiy mazmunda to‘liq aks ettirilmasa yoki pul 
oqimlari to‘g‘risidagi ma’lumotlar yetarlicha ochib berilmasa, kreditorlar riskni aniq baholashda qiyinchiliklarga 
duch kelishi mumkin. Natijada kredit qarorlarining samaradorligi pasayishi ehtimoli yuzaga keladi [4].

Menejment moliyaviy hisobotlardan strategik va taktik boshqaruv qarorlarini asoslashda foydalanadi. 
Ular daromad va xarajatlar tuzilmasini, resurslardan foydalanish samaradorligini hamda segmentlar bo‘yicha 
foydalilikni tahlil qiladi. Shu nuqtai nazardan, 1-jadvalda ko‘rsatilgan “daromad” va “xarajat” indikatorlari 
boshqaruv qarorlarining moliyaviy asosini ifodalaydi. Menejment uchun hisobot axboroti nafaqat hisobot davri 
natijalarini, balki kelgusi rejalashtirish jarayonini ham ta’minlaydi.

Davlat organlari moliyaviy hisobotlardan makroiqtisodiy boshqaruv, fiskal siyosat va nazorat tadbirlarida 
foydalanadi. Soliq bazasini aniqlash, moliyaviy intizomni baholash hamda tarmoqlar kesimida iqtisodiy holatni 
tahlil qilishda hisobot ma’lumotlari muhim manba hisoblanadi. Shu bilan birga, ilmiy adabiyotlarda moliyaviy 
hisobotlar haddan tashqari soliqqa yo‘naltirilgan shaklga aylanib qolmasligi, balki ularning investitsion va 
boshqaruv ahamiyati saqlab qolinishi zarurligi ta’kidlanadi [4].

Jadval tahlili umumiy xulosa sifatida shuni ko‘rsatadiki, moliyaviy hisobotlar barcha toifadagi qaror qabul 
qiluvchilar uchun universal axborot manbai hisoblanadi. Biroq har bir toifa axborotni turli ko‘rsatkichlar orqali 
talqin qiladi va turli natijaviy qarorlar qabul qiladi [4].

Qaror qabul qilish darajalari va moliyaviy hisobotlar. Tadqiqot natijalariga ko‘ra, qaror qabul qilish jarayonini 
shartli ravishda strategik, taktik va operativ darajalarga ajratish mumkin. Ushbu tasnif qaror qabul qilishning 
vaqt oralig‘i, ta’sir doirasi va boshqaruv darajasi bilan izohlanadi. Har bir darajada moliyaviy hisobot axboroti 
turlicha ahamiyat kasb etadi hamda turli analitik instrumentlar bilan qo‘llaniladi [5].

Strategik qarorlar (uzoq muddatli) – korxonaning istiqboldagi rivojlanish yo‘nalishi, investitsiya siyosati, 
kapital tuzilmasi, dividend siyosati hamda bozordagi raqobat strategiyasi bilan bog‘liq. Ushbu darajada moliyaviy 
hisobotlar korxonaning barqarorligi, moliyaviy mustahkamligi va qiymat yaratish salohiyatini baholashga xizmat 
qiladi.

Taktik qarorlar (o‘rta muddatli) – resurslarni qayta taqsimlash, xarajatlarni optimallashtirish, ishlab chiqarish 
va sotuv rejalarini muvofiqlashtirish kabi masalalarni qamrab oladi. Bu jarayonda hisobot axboroti samaradorlikni 
oshirish va rentabellikni nazorat qilish vositasi sifatida qo‘llaniladi.

Operativ qarorlar (qisqa muddatli) – kundalik yoki oylik moliyaviy intizomni ta’minlash, pul oqimlaridagi 
uzilishlarning oldini olish hamda qisqa muddatli majburiyatlarni boshqarish bilan bog‘liq. Bunda pul oqimlari, 
likvidlik va debitor-kreditor hisob-kitoblari bo‘yicha tezkor va aniq axborot muhim ahamiyatga ega [2-jadval].

2-jadval. Qaror qabul qilish darajalarida moliyaviy hisobotlarning roli

Qaror turi Davriylik Moliyaviy hisobotning vazifasi

Strategik Uzoq muddat Barqarorlikni baholash

Taktik O‘rta muddat Samaradorlikni oshirish

Operativ Qisqa muddat Nazorat va joriy tahlil

2-jadval moliyaviy hisobot axborotining boshqaruv qarorlari ierarxiyasidagi (strategik–taktik–operativ) 
funksional o‘rnini tizimlashtiradi.

Birinchidan, jadvaldagi “davriylik” ko‘rsatkichi qaror qabul qilishda axborotga bo‘lgan ehtiyojning vaqt 
jihatidan farqlanishini anglatadi. Masalan, strategik qarorlarda moliyaviy hisobotlar odatda bir necha yillik 
dinamik tahlil (trend), kapital tuzilmasi hamda rentabellikning uzoq muddatli prognozlari asosida baholanadi. 
Bu yerda “barqarorlikni baholash” vazifasi korxonaning moliyaviy mustahkamligi, moliyaviy leverage darajasi, 
bozor risklariga moslashuvchanligi kabi indikatorlar orqali izohlanadi [5].

Ikkinchidan, taktik qarorlarda moliyaviy hisobotlar “samaradorlikni oshirish” funksiyasini bajaradi. Ya’ni, 
hisobot axboroti asosida xarajatlar tuzilmasi, rentabellik markazlari, mahsulot yoki xizmat segmentlari bo‘yicha 
foydalilik ko‘rsatkichlari tahlil qilinadi. Ushbu bosqichda moliyaviy natijalar to‘g‘risidagi hisobotning (profit and 
loss statement) tahliliy imkoniyatlari yanada kengroq namoyon bo‘ladi.

Uchinchidan, operativ qarorlarda hisobot axboroti “nazorat va joriy tahlil” vazifasini bajaradi. Bunda faqat 
klassik yillik moliyaviy hisobot bilan cheklanilmaydi. Operativ boshqaruv uchun pul oqimlari hisobotining 
elementlari, qisqa muddatli likvidlik ko‘rsatkichlari, kassaviy rejalashtirish ma’lumotlari hamda debitor-kreditor 
qarzlar dinamikasi kabi tezkor axborot zarur hisoblanadi.

Shunday qilib, 2-jadval mazmuni moliyaviy hisobotlar qaror qabul qilish jarayonida turli darajalarda turli 
vazifalarni bajarishini, ya’ni bir xil axborot bazasidan turlicha analitik maqsadlarda foydalanilishini ilmiy jihatdan 
asoslaydi [5].

Jadvaldan kelib chiqadigan muhim xulosa shundan iboratki, qaror qabul qilish samaradorligi moliyaviy 
hisobotning mavjudligi bilan emas, balki uning maqsadga yo‘naltirilgan va sifatli talqin qilinishi bilan belgilanadi. 
Shu bois moliyaviy hisobotlarni tayyorlashda axborot sifati — dolzarblik, ishonchli taqdim etish va taqqoslanish 
—ni oshirish hamda foydalanuvchilar uchun izoh va ochib berish (disclosure) darajasini kengaytirish muhim 
ahamiyat kasb etadi [5].

Olingan natijalar moliyaviy hisobotlarni qaror qabul qilish jarayonida faqat passiv axborot manbai sifatida 
emas, balki qarorlarning asoslanganligiga bevosita ta’sir etuvchi faol instrument sifatida ko‘rib chiqish zarurligini 
ko‘rsatadi. Ayniqsa, xalqaro standartlar asosida tuzilgan moliyaviy hisobotlar qaror qabul qilish uchun yuqori 
sifatli va taqqoslanadigan axborotni taqdim etadi [6].

Shu bilan birga, qaror qabul qilish samaradorligi nafaqat hisobot mavjudligiga, balki uning sifat 
ko‘rsatkichlariga, ochiqlik darajasiga va foydalanuvchilarning tahliliy kompetensiyasiga ham bevosita bog‘liq 
ekanligi aniqlandi [7]. Bu esa moliyaviy hisobotlarni takomillashtirishni uzluksiz va tizimli jarayon sifatida ko‘rib 
chiqish zarurligini ko‘rsatadi.

X U L O S A  V A  T A K L I F L A R
Tadqiqot natijalari moliyaviy hisobotlar qaror qabul qilish jarayonida asosiy iqtisodiy axborot manbai 

ekanligini ilmiy jihatdan tasdiqladi. Ular qarorlarning asoslanganligi, iqtisodiy samaradorligi va risk darajasini 
aniqlashda hal qiluvchi ahamiyat kasb etadi. Moliyaviy hisobotlar orqali iqtisodiy subyektning moliyaviy holati, 
natijalari va pul oqimlari tizimli ravishda baholanadi hamda strategik, taktik va operativ qarorlar uchun zarur 
axborot shakllantiriladi.

Shu bois quyidagi yo‘nalishlarda amaliy chora-tadbirlarni amalga oshirish maqsadga muvofiqdir:
−	 moliyaviy hisobotlarning sifat ko‘rsatkichlarini (dolzarblik, ishonchli taqdim etish, taqqoslanish va 

tushunarlilik) yanada oshirish;
−	 axborot ochiqligi va izohlar (disclosure) darajasini kengaytirish orqali foydalanuvchilar uchun tahliliy 

imkoniyatlarni kuchaytirish;
−	 xalqaro moliyaviy hisobot standartlari asosida hisobotlarni takomillashtirish orqali axborot 

asimmetriyasini kamaytirish;
−	 foydalanuvchilarning moliyaviy tahlil kompetensiyasini oshirish va hisobotlardan samarali foydalanish 

madaniyatini rivojlantirish.
Moliyaviy hisobotlarni uzluksiz takomillashtirish va ularning shaffofligini ta’minlash bozor iqtisodiyoti 

sharoitida investitsion jozibadorlikni oshirish, moliyaviy barqarorlikni mustahkamlash hamda iqtisodiy qarorlar 
samaradorligini ta’minlashning muhim omili hisoblanadi.

